
Rhagymadrodd  
 

1.1 Ynglŷn â’r Rhwydwaith Maethu 
 

Y Rhwydwaith Maethu yw prif elusen faethu’r Deyrnas Unedig.  Y ni yw’r 
rhwydwaith hanfodol ar gyfer maethu, sy’n tynnu pawb ynghyd sy’n gysylltiedig â 
bywydau plant sydd wedi’u maethu.  Rydym yn cynorthwyo gofalwyr maeth i 
weddnewid bywydau plant, ac rydym yn gweithio â gwasanaethau maethu a’r 
sector ehangach i ddatblygu a rhannu arferion gorau.  Rydym yn gweithio i sicrhau 
bod pob plentyn a pherson ifanc sydd wedi’u maethu yn cael profiad o fywyd teuluol 
sefydlog, ac rydym yn angerddol dros y gwahaniaeth y mae gofal maeth yn ei 
wneud.  Rydym yn hyrwyddo maethu ac yn ceisio creu newid hanfodol, fel bod gofal 
maeth yn gallu bod y gorau un y gall fod.   

 
Rydym wedi bod yn arwain yr agenda faethu ers dros 40 mlynedd, gan ddylanwadu 
ar, a llunio polisi ac arferion ar bob lefel.  Fel sefydliad o aelodau, rydym yn tynnu 
ynghyd unigolion a gwasanaethau sy’n gysylltiedig â darparu gofal maeth ledled y 
Deyrnas Unedig.  Mae gennym oddeutu 60,000 o aelodau unigol a bron i 400 o 
aelodau sefydliadol, awdurdodau lleol a darparwyr gwasanaethau maethu 
annibynnol fel ei gilydd, sy’n cwmpasu 75 y cant o ofalwyr maeth yn y Deyrnas 
Unedig.  Caiff ein barn ei hysbysu gan ein haelodau, yn ogystal â thrwy ymchwil; fel 
hyn, ein nod yw bod yn llais i ofal maeth. 

 
1.2 Y Rhaglen Cymunedau Maethu  
 
Rhaglen genedlaethol yw Cymunedau Maethu o welliannau a chymorth dan 
arweiniad Y Rhwydwaith Maethu yng Nghymru ac a ariannir gan Lywodraeth Cymru 
o 2020 – 2023.  
 
Bydd y rhaglen yn cynorthwyo plant sy’n derbyn gofal a’u teuluoedd drwy Gymru i 
gyd, drwy wella deilliannau llesiant i blant a chynyddu cymhwysedd, hyder ac 
ysgogiad y gweithlu maethu.  

 
Tanategir y rhaglen gan fodel pŵer a rannir yn y gymuned faethu, a adeiladwyd o 
amgylch ffrydiau gwaith ac ymyriadau, fydd â’r nod o wella lles, yn unol â Deddf 
Gwasanaethau Cymdeithasol a Llesiant (Cymru) 2014. 

 
Drwy’n rhaglen waith benodedig, fe fyddwn yn gwella profiad plant sy’n derbyn gofal 
yng Nghymru, fe fyddwn yn cynorthwyo gofalwyr maeth i ddarparu cartref parhaol, 
sefydlog ac sy’n llawn dyheadau, ac fe fyddwn yn sicrhau bod plant mewn gofal 
maeth yn gallu gwneud cyfraniad cadarnhaol a gwerthfawr at eu lles eu hunain.  
Mae papurau briffio ar gyfer holl ffrydiau gwaith/prosiectau’r rhaglen ar gael ar gais.  

 
Wedi’i gwreiddio o fewn Cymunedau Maethu, mae yna ymagwedd o gyd-
gynhyrchu,, sy’n golygu y byddwn yn gweithio mewn partneriaeth gyfartal â 
gofalwyr maeth a gwasanaethau maethu i gynllunio ac i gyflenwi’r rhaglen (gweler 
atodiad 2). 

  

https://www.thefosteringnetwork.org.uk/
https://www.thefosteringnetwork.org.uk/policy-practice/projects-and-programmes/fostering-communities
https://copronet.wales/
https://copronet.wales/

2. Trosolwg ar Zoom 
 
Bydd y daflen wybodaeth hon yn darparu trosolwg byr ar Zoom.  Bydd yn egluro sut i’w 
ddefnyddio, y buddion o fod yn gallu cadw mewn cysylltiad yn y ffordd hon, materion 
diogelu sydd angen rhoi sylw iddynt, ynghyd â’r holl gamau diogeledd y gellir gwneud 
defnydd ohonynt i sicrhau bod diogelwch yn hollbwysig.  
 
Ni allwn warantu diogelwch na diogeledd unrhyw un o’r llwyfannau cynadledda fideo ar-
lein eraill, ond mae’r papur hwn yn ymdrin yn benodol â Zoom, gan ei fod wedi dod yn 
llwyfan poblogaidd i lawer o ofalwyr maeth a gwasanaethau maethu. 
  
Gyda phawb yn gorfod aros gartref, mae’n rhaid mynd ati i gyfarfod â chyfeillion, teulu neu 
gydweithwyr yn wahanol iawn.  Dyma lle mae gwasanaethau fideo ar-lein yn dod mor 
bwysig i bobl.   
 
Ar hyn o bryd, mae Zoom, ynghyd â gwasanaethau sgwrsio fideo byw eraill, yn profi i fod 
yn hynod arwyddocaol o ran caniatáu i ddefnyddwyr barhau i gysylltu â phobl sydd y tu 
hwnt i’w teulu uniongyrchol neu’r rheiny y maent yn byw dan gyfyngiadau symud â nhw.  
Mae hyn wedi profi’n hanfodol i ganiatáu i bobl gysylltu ag eraill.  Mae’n golygu y gall plant 
sgwrsio â neiniau a theidiau, ac y gall teuluoedd siarad â’r rheiny y maent wedi’u gwahanu 
oddi wrthynt.  Mae’n bwysig cydnabod y ffactorau cadarnhaol sylweddol y mae 
gwasanaethau fel Zoom wedi’u rhoi inni tra ein bod oll i fod i aros gartref - mae’r gallu i 
gysylltu ar gyfer gwaith a bywyd cymdeithasol wedi bod yn amhrisiadwy i oedolion a 
phlant, fel ei gilydd. 
 

2.1 Beth yw Zoom? 
 
Llwyfan cynadledda fideo yw Zoom sy’n caniatáu i ddefnyddwyr sgwrsio un i un neu 
gynnal cyfarfodydd a gweminarau byw (weithiau â niferoedd uchel o ddefnyddwyr 
eraill).  Un o nodweddion pwysicaf Zoom yw y gellir ei ddefnyddio am ddim.  Mae’n 
hawdd iawn ei ddefnyddio ac fe ellir ei gyrchu ar nifer o ddyfeisiadau.  Mae’n 
neilltuol o hawdd ei ddefnyddio drwy ap Zoom, yn hytrach na thrwy borwr gwe. 

 
Er bod yna nifer o lwyfannau sy’n cynnig yr un gwasanaethau neu wasanaethau 
cyffelyb (e.e. Skype, Microsoft Teams, Google Hangout, i enwi ond ychydig).  Mae 
Zoom wedi dod yn boblogaidd iawn, yn gyflym iawn, gan ei fod yn hawdd ei 
ddefnyddio ac oherwydd bod ganddo swyddogaeth hawdd ei ddeall.  Mae ganddo 
hefyd y gallu i ganiatáu i niferoedd mawr o gyfranogwyr ymuno â’r un digwyddiad, 
sydd wedi golygu ei fod wedi dod yn geffyl blaen byd-eang o ran darparu’r 
gwasanaeth hwn.    

 
Mae hyn wedi profi’n neilltuol o fuddiol i fusnesau a theuluoedd, fel ei gilydd, yn 
ystod y cyfnod hwn ers pandemig yr haint COVID-19.  Amcangyfrifir ar hyn o bryd y 
caiff ei ddefnyddio’n fyd-eang gan oddeutu 300 miliwn o bobl y dydd. 

 
2.2 Ar gyfer beth y’i defnyddir? 
 
Defnyddir Zoom i ymgysylltu â sgwrs fideo byw gydag un neu lawer o ddefnyddwyr 
eraill.  Ar hyn o bryd, fe ddefnyddir Zoom gan filiynau o bobl er dibenion proffesiynol 
a chymdeithasol, fel ei gilydd.  Fe’i defnyddir ar gyfer gwaith - gan ganiatáu i 

sefydliadau a busnesau ddal i weithio (tra bod eu staff wedi’u lleoli gartref), drwy 
ganiatáu i unigolion ymuno â chyfarfodydd gyda chydweithwyr o bell.  Fe’i defnyddir 
hefyd yn helaeth yn ystod cyfyngiadau symud yr haint COVID-19, i ganiatáu i bobl 
gysylltu â’i gilydd a chadw mewn cysylltiad â chyfeillion ac anwyliaid na allant mo’u 
gweld ar hyn o bryd mewn bywyd go iawn.  

 
2.3 Dyfeisiadau 
 
Gallwch ddefnyddio Zoom ar liniadur neu gyfrifiadur personol, llechen (e.e. iPad) 
neu ffôn (android neu iPhone).  Ar liniadur neu gyfrifiadur personol, fe allwch gyrchu 
Zoom drwy’ch porwr gwe neu lawrlwytho’r ap.   

 
2.4 Nodweddion 
 
Mae yna nodweddion defnyddiol ar Zoom, ac mae’n werth ymgynefino â’r holl 
osodiadau i edrych ar yr ystod o wahanol bethau y gallwch eu gwneud.  Er 
enghraifft, mae’n bosibl gwahodd niferoedd mawrion o bobl i’r un galwad, ac mae 
ganddo swyddogaeth ystafell ymneilltuo, sy’n caniatáu i’r gwesteiwr neilltuo 
defnyddwyr i wahanol ystafelloedd am gyfnod penodol o amser i ganiatáu iddynt 
siarad â’i gilydd mewn grwpiau llai.  Mae hyn yn ei wneud yn hynod addas ar gyfer 
cynadleddau neu seminarau, lle mae’n ddefnyddiol ymgysylltu â niferoedd mwy. 

 
Mae hefyd yn hawdd iawn ei ddefnyddio am resymau cymdeithasol er mwyn cadw 
mewn cysylltiad â theulu a chyfeillion.  Gallwch naill ai ‘gyfarfod’ am sgwrs neu gael 
cwis ar-lein, neu hyd yn oed chwarae bingo.  Nid oes gwahaniaeth gwirioneddol 
beth rydych yn ei wneud – cadw mewn cysylltiad yw’r peth pwysig. 

 
Mae nodweddion buddiol eraill yn cynnwys nodwedd ‘codi llaw’ ac adran 
sgwrsio/sylwadau i helpu grwpiau mawr i ryngweithio ac i ‘rannu’ch sgrîn’ i ganiatáu 
i siaradwyr gyflwyno. 

 
2.5 Diogeledd 
 
Mae Zoom wedi gwella’u gosodiadau diogeledd yn ddiweddar.  Golyga hyn y gall y 
gwesteiwr sy’n trefnu galwad fideo wahodd a derbyn galwyr yn unigol i’w galwadau.  
Mae yn awr wedi’i osod fel y gall perchennog pob galwad dderbyn cyfranogwyr, 
fydd angen cyfrinair ac a fydd yn gorfod aros mewn ystafell aros i gael eu derbyn.  
Mae hyn yn ddefnyddiol os oes arnoch eisiau rheoli’ch rhestr westeion a gwahodd 
dim ond y rheiny y mae arnoch eu heisiau yn eich digwyddiad ar-lein. 

 
Mae hefyd yn bosibl i’r gwesteiwr ‘gloi’ eich cyfarfod unwaith y bydd yr holl 
gyfranogwyr ar y sgrîn.  Pan ydych yn cloi cyfarfod Zoom sydd eisoes wedi 
dechrau, mae’n golygu na all cyfranogwyr newydd ymuno, hyd yn oed os oes 
ganddynt ddull adnabod a chyfrinair y cyfarfod.  Gallwch wneud hyn drwy glicio ar 
‘cyfranogwyr’ ar waelod ffenestr Zoom, ac wedyn clicio ar y botwm sy’n dweud ‘cloi 
cyfarfod’.  Mae nodweddion diogeledd eraill hefyd yn cynnwys botwm defnyddiwr i 
ganiatáu i’r person sy’n gweithredu’r galwad roi gwybod am ddefnyddiwr yn 
uniongyrchol i Zoom.  

3. Beth sy’n digwydd nesaf? 
 

3.1 Ymuno â galwad/â chyfarfod 
 

Gallwch naill ai ymuno â galwad drwy’ch porwr gwe neu drwy ddefnyddio ap Zoom.  
Bydd y gwesteiwr sy’n trefnu’r cyfarfod yn anfon cod cyfarfod naw digid atoch a 
hefyd gyfrinair fel arfer.  Rydych yn clicio ar ‘ymuno â chyfarfod’ yn yr ap, ac wedyn 
yn rhoi’r cod a’r cyfrinair i mewn pan ofynnir ichi. 

 
Gall gwesteiwyr alluogi fideo cyfranogwyr i fod ‘arnodd’ fel rhagosodiad, fel eu bod 
yn gallu gwirio pwy yw’r person, ond efallai weithiau y bydd yn rhaid ichi ddal i’w 
alluogi yn eich ochr chi, yn dibynnu ar eich dyfais a’i osodiadau.  Dylid gofyn i 
westeion bob amser ymuno gyda ‘chamera arnodd’ fel y gall gwesteiwr y cyfarfod 
wirio pwy ydynt.  Fe fyddwch wedyn mewn rhith ‘ystafell aros’ hyd nes y bydd 
gwesteiwr y cyfarfod yn eich ‘derbyn’.   

 
3.2 Gweld a rhyngweithio â’r siaradwr/cyfranogwyr   

 
Unwaith rydych yn y cyfarfod, os yw’n alwad fideo a sain, fe fydd arnoch yn amlwg 
eisiau gweld cynifer o bobl ag y gallwch.  Er mwyn gwneud hyn, fe fydd arnoch 
angen clicio ar ‘gweld yr oriel’, sydd fel arfer yn eicon dot 3x3 ar frig cornel dde 
sgrîn eich ap.  Nid yw hyn ar gael os ydych yn defnyddio’r porwr.  Bydd nifer y bobl 
sydd wedyn yn cael eu gweld yn dibynnu ar nifer y cyfranogwyr.  Weithiau, efallai y 
bydd hi’n fuddiol dim ond gweld y siaradwr fel golwg mwy, yn enwedig os ydych yn 
cymryd rhan mewn hyfforddiant.  Gall eich helpu i ganolbwyntio ac nid i adael i 
rywbeth dynnu’ch sylw. 

 
3.3 Rhoi ar fud ac adfer o fod yn fud  

 
Oni bai eich bod yn siarad, mae’n ymarfer da petaech yn cadw’ch hun ar fud.  Os 
nad dim byd arall, mae’n helpu eraill i glywed y person sy’n siarad gan ei fod yn 
cael gwared â sŵn a sgyrsiau yn y cefndir. 

 
3.4 Nodwedd sgwrsio 

 
Fel cyfleusterau cynadledda fideo eraill, mae gan Zoom hefyd swyddogaeth sgwrsio 
i ganiatáu sgwrsio cyffredinol rhwng defnyddwyr neu’n uniongyrchol â’r gwesteiwr.  
Mae yna eicon sy’n debyg i swigen lleferydd.  Os ydych yn clicio ar hwn, fe fydd yn 
agor ‘sgwrsio grŵp’, sy’n golygu y gallwch deipio sylwadau a chwestiynau.  Gallwch 
hefyd bostio negeseuon yn breifat i gyfranogwyr eraill drwy ddewis eu henw 
uwchben y blwch ‘teipiwch eich neges yma’.  Yn yr ap symudol, mae’n debygol 
iawn y canfyddwch ‘sgwrsio’ ar waelod y rhestr o gyfranogwyr. 

 
Mae ganddo hefyd swyddogaeth sy’n caniatáu ichi rannu sgriniau ar gyfer cyflwyno 
rhwydd, ac fel y gwesteiwr fe allwch roi ar fud neu ddeffro o fod yn fud ddefnyddwyr 
eraill neu ddiffodd eu camera, gan ganiatáu rheoli galwad yn rhwydd. 

  



 
                                                        

 8 

3.5 Clustffonau 
 
Bydd defnyddio clustffonau neu ffyn clustiau yn lleihau adborth ac adleisio pan fo 
pobl yn siarad.  Mae hefyd yn cadw’ch sgyrsiau’n fwy preifat ar eich ochr chi.  

 

 
4. Cyfarfodydd – sut i wneud y defnydd gorau o nodweddion gwych 

Zoom 
 

4.1 Cloi’r cyfarfod  
 
Pan ydych yn cloi cyfarfod Zoom sydd eisoes wedi dechrau, ni all cyfranogwyr 
newydd ymuno, hyd yn oed os oes ganddynt ddull adnabod a chyfrinair y cyfarfod.  
Yn y cyfarfod, cliciwch ar ‘Cyfranogwyr’ ar waelod eich ffenestr Zoom.  Yn y naid i 
gyfranogwyr, cliciwch ar y botwm sy’n dweud Cloi Cyfarfod.   
 
4.2 Cael gwared â chyfranogwyr dieisiau neu sy’n aflonyddu  
 
O’r ddewislen honno i gyfranogwyr, fe allwch gael y llygoden i hofran dros enw 
cyfranogwr, ac fe fydd sawl opsiwn yn ymddangos, yn cynnwys Cael Gwared.  
Cliciwch ar hwnnw i gael gwared â chyfranogwr o’r cyfarfod.  Unwaith y ceir gwared 
â’r cyfranogwr, ni fydd yn gallu ailymuno â’r cyfarfod.  

 
4.3 Caniatáu i gyfranogwyr y cafwyd gwared â nhw ailymuno â’r cyfarfod  
 
Gallwch newid eich gosodiadau i ganiatáu i gyfranogwyr y cafwyd gwared â nhw 
ailymuno â’r cyfarfod, os, er enghraifft, cafwyd gwared â nhw’n ddamweiniol. 

 
4.4 Rhoi cyfranogwyr ar aros  
 
Gallwch roi pawb arall ar aros, ac fe fydd cysylltiadau fideo a sain y mynychwyr yn 
cael eu hanablu am funud.  Cliciwch ar gryno-lun fideo rhywun a dewiswch Dechrau 
Mynychwr Sydd Ar Aros, i weithredu’r nodwedd hwn.  Cliciwch ar Cymryd Oddi Ar 
Aros yn y rhestr o gyfranogwyr pan ydych yn barod i’w cael yn eu hôl.  

 
4.5 Rhoi cyfranogwyr ar fud 
 
Gall gwesteiwyr roi cyfranogwyr unigol ar fud/eu hadfer o fod yn fud neu’r cyfan 
ohonynt ar unwaith.  Gall gwesteiwyr flocio sŵn dieisiau, sy’n tynnu sylw, neu sy’n 
amhriodol oddi wrth gyfranogwyr eraill.  Gallwch hefyd alluogi Rhoi’n Fud Wrth 
Ddechrau yn eich gosodiadau i gyfyngu ar y sŵn mewn cyfarfodydd mawrion.   

 
4.6 Diffodd trosglwyddo ffeiliau 
 
Mae trosglwyddo ffeiliau yn ystod cyfarfod yn caniatáu i bobl rannu ffeiliau drwy’r 
sgwrs yn ystod cyfarfod.  Toglwch hwn i ffwrdd er mwyn sicrhau na chaiff y sgwrsio’i 
orlethu â lluniau na ofynnwyd amdanynt, GIFs, memynnau a mathau eraill o 
gynnwys. 

  
  

https://support.zoom.us/hc/en-us/articles/201362813-Attendee-On-Hold#h_87d70d90-5b0e-46b8-b7b0-b51e3c9fd699?zcid=1231

4.7 Diffodd anodiad  
 
Gallwch chi a’ch mynychwyr sgriblan a gwneud nodiadau ar gynnwys gyda’ch 
gilydd gan ddefnyddio’r swyddogaeth anodiadau yn ystod rhannu sgrîn.  Gallwch 
anablu’r nodwedd anodiad yn eich gosodiadau Zoom i atal pobl rhag ysgrifennu 
dros y sgrîn i gyd. 

 
4.8 Anablu sgwrsio preifat  
 
Mae gan Zoom sgwrs ‘yn ystod cyfarfod’ i bawb, neu fe all cyfranogwyr negeseua’i 
gilydd yn breifat.  Cyfyngwch ar allu cyfranogwyr i sgwrsio ymysg ei gilydd tra bydd 
eich digwyddiad yn mynd rhagddo, ac fe fydd hyn yn helpu i leihau nifer y pethau 
sy’n tynnu sylw.  Diben hyn mewn gwirionedd yw atal rhywun rhag cael negeseuon 
dieisiau yn ystod y cyfarfod.   

 
4.9 Yr ystafell aros  
 
Un o’r ffyrdd gorau o ddefnyddio Zoom ar gyfer digwyddiadau cyhoeddus yw drwy 
alluogi’r nodwedd Ystafell Aros.  Man rhith-lwyfan yw hwn sy’n atal eich gwesteion 
rhag ymuno hyd nes y byddwch chi’n barod amdanynt. 
Gall gwesteiwyr cyfarfodydd addasu gosodiadau Ystafell Aros ar gyfer rheolaeth 
ychwanegol, ac fe allwch hyd yn oed bersonoli’r neges a welir gan bobl wrth iddynt 
fynd i mewn i’r Ystafell Aros, fel eu bod yn gwybod eu bod yn y lle cywir.  Mae’r 
neges hon hefyd yn lle gwirioneddol wych i bostio unrhyw reolau/canllawiau ar gyfer 
eich digwyddiad.    

 
4.10 Gadael y cyfarfod   
 
Pan fydd y sesiwn wedi gorffen, cliciwch ar y ddolen ‘Gadael cyfarfod’ ar waelod 
ochr dde eich sgrîn.  Mae gan y gwesteiwr hefyd y gallu i ddiweddu’r cyfarfod i’r holl 
gyfranogwyr, gydag un clic. 

 
4.11 Recordio  
 
Gall cyfarfodydd neu sesiynau hyfforddi gael eu recordio er mwyn i gyfranogwyr eu 
hadolygu ac ar gyfer y rheiny nad ydynt yn gallu mynychu.  Bydd neges naid yn 
gadael ichi wybod bod cyfarfod yn cael ei recordio cyn i’r recordio ddechrau.  Os yw 
sesiwn i fod i gael ei recordio, fe ddylai’r gwesteiwr hysbysu’r mynychwyr o flaen 
llaw i ymofyn eu cymeradwyaeth. 

 

 
5. Zoom ar gyfer defnyddwyr byddar ac Iaith Arwyddion Prydain 
  (BSL)  
 

Mae’n bwysig bod trefnwyr cyfarfodydd yn sylweddoli’r heriau ar gyfer defnyddwyr 
byddar ac Iaith Arwyddion Prydain sy’n defnyddio Zoom. 
 
Caiff rhai nodweddion defnyddiol eu rhestru isod sydd o gymorth i bob cyfranogwr 
sy’n defnyddio Zoom, ond yn enwedig i ddefnyddwyr byddar ac Iaith Arwyddion 
Prydain:  

https://support.zoom.us/hc/en-us/articles/115005706806-Using-annotation-tools-on-a-shared-screen-or-whiteboard?zcid=1231
https://blog.zoom.us/wordpress/2020/02/14/secure-your-meetings-zoom-waiting-rooms/?zcid=1231

5.1 Cyn y cyfarfod 
Mae o bob amser yn syniad da rhannu deunyddiau a chyflwyniadau, ac yn y 
blaen, cyfarfodydd gryn dipyn o flaen y cyfarfod, os o gwbl yn bosibl.  Bydd 
hyn o gymorth neilltuol i ddefnyddwyr byddar ac Iaith Arwyddion Prydain, gan 
y cânt amser i ddarllen y deunyddiau cyn y cyfarfod.  Efallai y bydd yna hefyd 
bobl yn mynychu’r cyfarfod i ddarparu cymorth cyfathrebu, ac mae hefyd yn 
syniad da iddynt gael digon o amser i astudio’r deunydd a anfonwyd allan, 
hefyd, gan roi amser iddynt baratoi ar gyfer y cyfarfod ei hun.   
 

5.2 Dehonglwyr iaith arwyddion  
Mae’n ddigon posibl y bydd hi’n angenrheidiol i ddehonglwr iaith arwyddion 
fynychu’r cyfarfod er mwyn darparu cymorth cyfathrebu i’r rheiny sy’n 
defnyddio Iaith Arwyddion Prydain.  Yn ychwanegol, fe all ysgrifennwr 
nodiadau electronig hefyd ymuno â’r cyfarfod a theipio cofnod o’r hyn a 
ddywedir.  Gellir hefyd arddangos y nodiadau yn ystod y cyfarfod drwy 
ddefnyddio’r swyddogaeth ‘rhannu sgrîn’, os bydd angen.  Dim ond un 
cyfranogwr a all rannu’i sgrîn ar y tro ar Zoom, ac felly fe fyddai arnoch 
angen cadw hyn mewn cof. 

 
5.3 Hoelio fideo 

Gall y nodwedd ‘hoelio fideo’ ar Zoom fod yn neilltuol o ddefnyddiol wrth 
ddefnyddio dehonglwr iaith arwyddion yn ystod cyfarfod Zoom.  Gall y rheiny 
sy’n dymuno gwylio’r dehonglwr ‘hoelio’ fideo’r dehonglwr i’w galluogi i 
gadw’r dehonglwr ar y sgrîn ac mewn golwg drwy gydol y cyfarfod, beth 
bynnag arall sy’n digwydd. 
 
I ‘hoelio’ fideo cyfranogwr gan ddefnyddio cyfrifiadur personol neu Mac, mae 
arnoch ond angen clicio ar y tri dot yng nghornel uchaf ochr dde sgrîn fideo 
cryno-lun y cyfranogwr a ddewiswyd, a chlicio ar ‘hoelio fideo’.  Bydd y fideo 
a hoelir yn parhau yn ei unfan ac yn weladwy drwy’r adeg yn ystod y 
cyfarfod.  Gellir hefyd ei gyrchu ar iPad neu ffôn clyfar.  I wneud hyn, fe 
fyddech yn tapio ddwywaith ar y sgrîn fideo a ddewiswyd er mwyn ei ‘hoelio’.   

 
5.4 Nodwedd codi llaw 

Mae’r nodwedd ‘codi llaw’ yn bwysig iawn yn ystod pob cyfarfod Zoom, gan 
ei fod yn atal pobl rhag siarad ar draws cyfranogwyr eraill.  Fe allwch naill ai 
dim ond codi’ch llaw neu fe allwch glicio ar y swyddogaeth ‘codi llaw’, y gellir 
ei chanfod o fewn ‘cyfranogwyr’ ar waelod y sgrîn.  Yn amlwg, mae hi’n 
fuddiol i ddehonglwyr iaith arwyddion os dim ond un person sy’n siarad ar y 
tro ac nad yw pobl yn siarad ar draws ei gilydd.   

 
5.5 Swyddogaeth sgwrsio 

Nodwedd fuddiol arall ar gyfer defnyddwyr byddar/Iaith Arwyddion Prydain 
yw’r swyddogaeth ‘sgwrsio’.  Gellir teipio cwestiynau a sylwadau yma ar 
gyfer naill ai pob cyfranogwr y cyfarfod neu dim ond rhai ohonynt.  Gall pob 
cyfranogwr ei ddefnyddio i gyfathrebu ar wahân yn y cyfarfod.  Gellir hefyd 
rhannu a/neu lanlwytho ffeiliau yn y cyfleuster ‘sgwrsio’.  

5.6 Cynghorion buddiol  
Fel a grybwyllwyd eisoes, mae’n ddelfrydol os dim ond un person sy’n siarad 
ar y tro.  Golyga hyn y bydd pob cyfranogwr, ac yn enwedig y rheiny sy’n 
darparu cymorth cyfathrebu, yn ei chanfod hi’n llawer haws.  Dylai 
cyfranogwyr hefyd sicrhau bod eu hwyneb yn ymddangos yn eglur ar y sgrîn 
a bod pawb yn siarad yn eglur. 
 
Os oes yna nifer fawr o bobl mewn cyfarfod ar y tro, yna ni fydd yr holl 
gyfranogwyr yn weladwy ar y sgrîn ar yr un pryd.  Pan fo hyn yn digwydd, 
efallai na fydd hi’n hawdd gwybod pwy sy’n gofyn cwestiwn, ac felly mae’n 
syniad da i bobl ddatgan eu henw pan fônt yn siarad.  Os oes yna 
ddefnyddwyr byddar/Iaith Arwyddion Prydain yn y cyfarfod, yna fe fyddai’n 
fuddiol petai cyfranogwyr yn ysgrifennu’u cwestiynau yn y cyfleuster ‘sgwrsio’ 
er mwyn i bawb eu darllen. 

 
5.7 Ystafelloedd ymneilltuo 

Bydd ar gyfarfodydd Zoom weithiau angen ymwahanu i grwpiau bychain i 
gael rhagor o drafodaeth.  Gellir trefnu ystafelloedd ymneilltuo i hwyluso hyn.  
Yn amlwg, mae ar westeiwr y cyfarfod angen bod yn ystyriol o’r mynychwyr 
yn y cyfarfod, ac fe ddylai, os oes angen, osod y dehonglwr iaith 
arwyddion/gweithiwr cymorth cyfathrebu mewn grŵp â defnyddiwr 
byddar/Iaith Arwyddion Prydain.   
 

 
6. Diogeledd a diogelu oedolion a phlant  
 
Mae yna bryderon wedi’u codi ynglŷn â gosodiadau preifatrwydd a diogeledd ar Zoom. 
Caiff y materion hyn sylw gan Zoom.  Mae’r gwesteiwr sy’n trefnu’r cyfarfod yn cael cod 
cyfarfod naw digid, ynghyd â chyfrinair.  Mae’n rhaid i’r defnyddiwr wedyn roi’r ddau 
osodiad diogeledd hyn yn y system i ymuno â chyfarfod, a hyd yn oed wedyn fe fydd yn 
rhaid iddo aros am westeiwr y cyfarfod i’w ‘dderbyn’ go iawn i’r cyfarfod.  Mae hyn yn 
sicrhau mai dim ond pobl a wahoddir fydd yn weladwy ar y sgrîn, neu os nad ydynt yn 
defnyddio fideo, fe fyddant ond yn gallu cael eu clywed.  Bydd enw pob cyfranogwr wrth 
ochr eu fideo neu eu porthiad sain ar y sgrîn.  Dylid gofyn bob amser i westeion ymuno â 
‘chamera’ arnodd fel y gall gwesteiwr y cyfarfod wirio pwy ydynt.  
 
Mae’n bwysig bod y ddolen, y cod cyfarfod a’r cyfrinair ond yn cael eu rhannu â’r bobl a 
wahoddir i’r galwad.  Peidiwch â’u rhannu ar gyfryngau cymdeithasol gan fod hynny’n 
gyhoeddus ac y byddai’n golygu y gallai rhywun sydd â’r manylion ymuno â’ch cyfarfod, er 
y byddai’n rhaid i’r gwesteiwr serch hynny eu ‘derbyn’.  Felly, mae’n bwysig bod y 
gwesteiwr yn gwybod yn union pwy mae wedi’i wahodd a phwy y dylid ei ganiatáu i’r 
galwad.  Mae’r ystafell aros yn nodwedd fuddiol i westeiwyr i reoli pwy sy’n mynd a dod.  
Gall y gwesteiwr ryngweithio â phobl yn yr ystafell aros hefyd, e.e., os yw’n enw nad yw’n 
ei adnabod, mae yna opsiwn i’w negeseua’n uniongyrchol a gofyn iddo wirio’i hun.  Y 
cyngor yw eich bod wrth ymuno â galwad yn defnyddio’ch enw cyntaf ac nid llysenw/enw’r 
ddyfais, fel y gall y gwesteiwr wirio mai y chi ydyw.   
 
Os oes yna gyfranogwyr yn eich cyfarfod nad oes arnoch eu heisiau, neu os yw’r 
gwesteiwr yn teimlo na ddylai rhywun fod yn rhan mwyach yn y cyfarfod, mae gan y 

gwesteiwr y gallu i ‘gael gwared’ â nhw.  Hofranwch eich llygoden dros enw’r cyfranogwr, 
ac fe fydd yna amryw o opsiynau’n ymddangos, yn cynnwys ‘Cael Gwared’. 
 
Ewch i wefan Zoom, os gwelwch yn dda, i gael gwybodaeth fanwl am gosodiadau 
diogeledd a telerau gwasanaeth Zoom. 
 
Mae’n werth cadw cofnod o bwy y mae plant yn treulio’u hamser â nhw ar alwadau Zoom, 
ac o ran plant iau neu blant sy’n fwy agored i niwed, fe ddylid eu goruchwylio a’u 
cynorthwyo yn amlach. 
 
Fel a eglurir uchod, mae’r nodweddion diogeledd sydd newydd eu gwella yn golygu y bydd 
y person sydd wedi trefnu’r galwad yn sgrinio defnyddwyr cyn iddynt ymuno â galwad - 
drwy ddefnyddio dull adnabod cyfarfod naw digid a chyfrinair.  Mae yna hefyd 
swyddogaethau er mwyn i’r gwesteiwr allu atal neu rwystro rhannu sgrîn oni bai bod hyn 
wedi’i awdurdodi.  Er na fydd eich plentyn bob amser yn westeiwr ar y cyfryw alwadau, 
mae’n bwysig eu bod yn ymwybodol o’r gosodiadau preifatrwydd a diogeledd sydd ar gael 
iddynt ar Zoom, a hefyd i blant hŷn, mai fel gydag unrhyw sgwrsio dros we-gamera, fe all 
eraill sgrîn-lunio a dal yr hyn y maent yn ei ddweud a’i wneud.  Mae’n bwysig bod yn 
wyliadwrus y gall Zoom, yn anffodus, gael ei ddefnyddio er dibenion negyddol - fe ellir ei 
ddefnyddio ar gyfer meithrin perthynas amhriodol, fe ellir ei ddefnyddio i rannu delweddau 
neu fideos camdriniol neu anweddus, ac fe ellir ei ddefnyddio i fwlio ac i sarhau eraill. 
 
Hefyd, ymgynefinwch â pholisïau diogelu eich gwasanaeth maethu, os gwelwch yn dda, yn 
enwedig yn ymwneud â diogelwch digidol, yn cynnwys rhith-gyfarfodydd.   
 
 

7. Lles plant  
 

Mae’r defnydd cyffredinol o Zoom (a’r lefel gyfredol o ddibyniaeth arno) hefyd wedi codi 
amheuon ymysg seicolegwyr ac eraill ynglŷn â sut y gall defnyddio sgriniau a thechnoleg 
effeithio ar ein hiechyd a’n lles ehangach.  Mae hyn o bryder neilltuol gan y disgwylir inni’n 
gynyddol reoli galwadau lluosog ar Zoom gyda galwyr lluosog eraill, ac mae hyn wedi’i 
ddisgrifio fel creu rhyw fath o ‘orflinder Zoom’.  Mae yna erthygl ddiweddar yn y National 
Geographic1 yn dadlau y gall galwadau Zoom fod yn straen am nifer o resymau (gan 
arwain at ‘Zoom Gloom’).  Mae hyn oherwydd y gall hi fod yn anos creu cydberthynas ac 
agosatrwydd ar sgriniau ac mewn grwpiau mawr (ac rydym yn colli’r ystumiau dieiriau sy’n 
rhan hanfodol o ryngweithio dynol).  Mae yna bryderon y gall ceisio dyblygu’n gwaith 
beunyddiol a’n bywydau cymdeithasol ar Zoom fod yn ymestynnol ac yn anodd os ydym 
yn teimlo dan bwysau i ‘berfformio’ ar gamera, yn hytrach nag yn y cysylltiadau wyneb yn 
wyneb haws rydym wedi hen arfer â nhw.  Mae hyn yn rhywbeth i feddwl amdano, o ran 
ein perthnasoedd fel oedolion, yn ogystal â’r plant y gofalwn amdanynt. 
 
Gall siarad a chyfathrebu ar sgriniau olygu ein bod yn colli peth agosatrwydd a chysylltiad 
rhwydd y gwnaethom ddibynnu arnynt yn flaenorol.  Mae hefyd yn wir dweud y gall pobl 
fod yn anos i blant eu ‘darllen’ dros we-gamera, ac felly fel mathau eraill o gyfryngau 
cymdeithasol, fe allwn fynd yn ddideimlad i sut mae pobl yn ymateb inni, ac efallai y bydd 
yn rhaid inni feddwl yn galetach am sut rydym yn mynegi empathi a charedigrwydd yn yr 

 
1 Sklar, J (2020) ‘Zoom fatigue’ is taxing the brain. Here’s why that happens. National Geographic (ar-lein). (Cyrchwyd Mai 2020) 

 

https://zoom.us/docs/en-us/privacy-and-security.html?zcid=3747&creative=431306240822&keyword=zoom%20security&matchtype=e&network=g&device=c&gclid=EAIaIQobChMIwc69zr616QIViu3tCh0JOQIxEAAYASAAEgJFUPD_BwE
https://zoom.us/docs/en-us/privacy-and-security.html?zcid=3747&creative=431306240822&keyword=zoom%20security&matchtype=e&network=g&device=c&gclid=EAIaIQobChMIwc69zr616QIViu3tCh0JOQIxEAAYASAAEgJFUPD_BwE
file:///C:/Users/Charlotte.Wooders/AppData/Local/Microsoft/Windows/INetCache/Content.Outlook/GCZ8IGME/Zoom%20terms%20of%20service
https://www.nationalgeographic.co.uk/science-and-technology/2020/04/zoom-fatigue-is-taxing-the-brain-heres-why-that-happens
https://www.nationalgeographic.co.uk/science-and-technology/2020/04/zoom-fatigue-is-taxing-the-brain-heres-why-that-happens

amgylchiadau hyn.  Gall Zoom hefyd fod yn gyfrwng heriol a dryslyd i blant iau sydd wedi 
arfer â mathau corfforol mwy amrywiol o gyfathrebu, ac maent yn naturiol yn llai geiriol na 
phlant hŷn.  Efallai y byddant yn colli’u cyfeillion ac fe allant yn hawdd ei chael hi’n anodd 
dyblygu’u perthnasoedd drwy gyswllt fideo yn y ffordd sy’n gweithio’n dda iddyn’ nhw.   
 
 

8. Adnoddau gan Y Rhwydwaith Maethu 

 
Gwybodaeth ar y we: 
thefosteringnetwork.org.uk/advice-information/looking-after-fostered-child/fostering-in-
digital-world 
Cyhoeddiadau 
 
Gofalu Diogelach: ymagwedd newydd (gan Jacky Slade) 
Mae’r llyfr hwn gan Y Rhwydwaith Maethu yn cynnwys pennod ar Gofalu Diogelach mewn 
Byd Digidol.  Mae’n hanfodol bod pob gofalwr maeth yn ei ddarllen. 
 
Mae yna hefyd adnodd cydategol sydd wedi’i ddiweddaru am y pwnc hwn. 
 
Maethu mewn byd digidol: canllaw synnwyr cyffredin 
Mae plant maeth yn haeddu byw bywydau normal, ond sut y gallwn gydbwyso hyn â’u 
cadw mor ddiogel â phosibl mewn byd cynyddol ddigidol?  Maethu mewn Byd Digidol. 
 
Taflenni Gwybodaeth 
Mae yna hefyd nifer o daflenni gwybodaeth perthnasol ar gael ar ein gwefan. 
Cliciwch yma i’w cyrchu. 
 
 
 

9. Ymarfer diogeledd a diogelu gorau i gadw plant yn ddiogel  
 
CEOP, Y Ganolfan Camfanteisio ar Blant a’u Hamddiffyn Ar-lein 
Os oes arnoch eisiau rhoi gwybod am rywun sy’n ymddwyn yn amheus ar-lein tuag at 
blentyn, fe ddylech siarad ar unwaith â’ch gweithiwr cymdeithasol goruchwyliol a chyda 
gweithiwr cymdeithasol y plentyn/y person ifanc.  Os bo angen, fe fyddwch chi a’r 
gweithiwr cymdeithasol wedyn yn cysylltu â’r gwasanaethau brys, drwy ffonio 999, neu fel 
arall, yn gwneud adroddiad i CEOP, y Ganolfan Camfanteisio ar Blant a’u Hamddiffyn Ar-
lein. http://www.ceop.gov.uk/ 

 
Canolfan Rhyngrwyd Diogelach y DU   
Mae ganddynt linell gymorth ar gyfer gweithwyr proffesiynol sy’n gweithio â phlant ledled y 
Deyrnas Unedig - rhoi cymorth, cynghori a chyfryngu ynglŷn â materion diogelwch ar-lein.  
Gellir cysylltu â’r llinell gymorth drwy: 
E-bost: helpline@saferinternet.org.uk neu  
Ffôn: 0844 3814772 (codir tâl am alwadau ar y rhif hwn ar gyfradd galwadau lleol) 

 
Delweddau o gam-drin plant yn rhywiol 
Dylid rhoi gwybod am gynnwys troseddol ar-lein a delweddau anghyfreithiol o gam-drin 
plant i Sefydliad Gwylio’r Rhyngrwyd. 

 

https://www.thefosteringnetwork.org.uk/advice-information/looking-after-fostered-child/fostering-in-digital-world
https://www.thefosteringnetwork.org.uk/advice-information/looking-after-fostered-child/fostering-in-digital-world
https://www.fosteringresources.co.uk/?pid=497
https://www.fosteringresources.co.uk/?pid=497
https://www.thefosteringnetwork.org.uk/sites/www.fostering.net/files/content/safercaringsupplementaryresource-chapter10.pdf
https://www.fosteringresources.co.uk/?cid=1&sid=8&pid=499
https://www.thefosteringnetwork.org.uk/advice-information/advice/fostering-network-helplines/fosterline-wales-factsheets
http://www.ceop.gov.uk/
mailto:helpline@saferinternet.org.uk
tel:08443814772
https://report.iwf.org.uk/en/

Fearless 
Dyma wefan genedlaethol i gyrchu gwybodaeth a chyngor nad yw’n barnu am droseddau 
a throseddolrwydd.  Mae Fearless yn darparu lle diogel i roi gwybodaeth iddi am drosedd – 
yn 100% yn ddienw.  Cliciwch yma am fwy o wybodaeth.  
 
Parents.com 
Mae modd canfod gwybodaeth ddefnyddiol iawn yma, sydd i gyd yn ymwneud â chadw’ch 
plant yn ddiogel. 
 
Childline  
Dyma linell genedlaethol sy’n rhoi cyngor a chymorth am ddim a chyfrinachol i bob person 
ifanc hyd at 19 mlwydd oed.  Cliciwch yma.  Ffôn: 0800 1111. 
 
Terfysgaeth ar-lein  
Gellir rhoi gwybod am hyn i’r heddlu yn rhoi gwybod am derfysgaeth. 
 
Iaith casineb  
Gellir rhoi gwybod am gynnwys ar-lein sy’n ysgogi casineb ar sail hil, crefydd, anabledd, 
cyfeiriadedd rhywiol neu rywedd i’r heddlu neu drwy True Vision. 

 
O2 a’r NSPCC  
Llinell gymorth ar-lein ynglŷn â diogelwch i gael cymorth technegol gyda diogelwch a 
gosodiadau preifatrwydd.  Cliciwch yma.  Ffôn: 0808 800 5002. 
 
Rhagor o adnoddau a gwybodaeth i rieni a gofalwyr am ddiogelwch ar-lein a 
materion eraill.  
 

• https://www.thinkuknow.co.uk/parents/  
  

• https://parentinfo.org/  
 

• www.net-aware.org.uk a www.nspcc.org.uk – ar gyfer cael golwg ar apiau 
penodol a’r hyn y mae plant a phobl ifanc (a rhieni) yn ei ddweud amdanynt.  
Gallwch hefyd ganfod ystod eang o adnoddau ac offer ar wefan Y Gymdeithas 
Genedlaethol er Atal Creulondeb i Blant (NSPCC).  

 

• https://parentzone.org.uk/home - ar gyfer adnoddau ardderchog i blant ac 
ysgolion.  

 

• I gael arweiniad ynglŷn â diogelwch ar ddyfeisiadau penodol, mae yna nifer o 
sefydliadau’n darparu canllawiau ar gyfryngau cymdeithasol - e.e., CEOP a’r 
Ganolfan Rhyngrwyd Diogelach https://www.saferinternet.org.uk/advice-
centre/social-media-guides 

 

• www.childnet.com  
 

• https://www.saferinternet.org.uk/research - crynodebau ymchwil defnyddiol ar 
ystod eang o bynciau diogelwch ar-lein.  

 

https://www.fearless.org/
https://www.parents.com/news/zoom-bombing/
https://www.childline.org.uk/
https://www.gov.uk/report-terrorism
https://www.report-it.org.uk/
https://www.nspcc.org.uk/keeping-children-safe/online-safety/
tel:08088005002
https://www.thinkuknow.co.uk/parents/
https://parentinfo.org/
http://www.net-aware.org.uk/
http://www.nspcc.org.uk/
https://parentzone.org.uk/home
https://www.saferinternet.org.uk/advice-centre/social-media-guides
https://www.saferinternet.org.uk/advice-centre/social-media-guides
http://www.childnet.com/
https://www.saferinternet.org.uk/research

• Ar seiberfwlio https://www.internetmatters.org/issues/cyberbullying 
http://digizen.org/resources/cyberbullying/films/uk/lfit-film.aspx 

 

• Disrespect Nobody www.disrespectnobody.co.uk  Dyma ymgyrch genedlaethol i 
helpu pobl ifanc i ddeall yr hyn yw perthynas iach ac i’w helpu i ail-feddwl eu 
barn am ymddygiad gormesol sy’n rheoli, trais, camdriniaeth, camdriniaeth 
rywiol a’r hyn y mae cydsyniad yn ei olygu o fewn eu perthnasoedd.  

 

• Ymgysylltu â phlant ynglŷn â’r defnydd o bornograffi - Gallwch ganfod adnoddau 
yma i gynorthwyo gydag ymgysylltu ynglŷn â llawer o bynciau am enghreifftiau o 
siarad â phlant am y defnydd o bornograffi, os yw hyn o bryder.    
https://parentinfo.org/article/internet-porn-top-tips-for-how-to-respond 
 
 
 

10. Manylion cysylltu 
 

I gael rhagor o wybodaeth am hyn, cysylltwch, os gwelwch yn dda, â Maria Boffey, 
Pennaeth Gweithrediadau. maria.boffey@fostering.net 
 
 
Y Rhwydwaith Maethu yng Nghymru  
33, Heol y Gadeirlan, Caerdydd CF11 9HB. 
ffôn: 029 2044 0940  
e-bost:wales@fostering.net www.fostering.net 
 
Canfyddwch ni ar Facebook: facebook.com/thefosteringnetwork  
Dilynwch ni ar Twitter: @fosteringnet  
Dilynwch ni ar Instagram: @fosteringnet 
 

 /thefosteringnetwork        @fosteringnet  @thefosteringnetwork 

